
BAR. (riconoscendo Tiritofolo) (Son frïto! o padron)

(va nuovamente sul davanti ed in un lato della scena volgendo le spalle e cercando di nascondersi la faccia col fazzoletto e col cappello)

TIRIT. Fèrmi, diggo! son tûtti in arresto (ai birri)

Chi anscia solo.... manette e prexon!

TOM. Ma per bacco!

TIRIT. Che bacco d'Egitto!

TOM. Ma per cose devo ëse arrestôu?

TIRIT. Vêuggio vedde chi l'é chi ha o diritto

De fâ o mëgo senza ëse laureôu!

TUTTI Comme, comme!

TOM. (a Barudda) Ma, mëgo, sciä sente.

BAR. (borbottando senza volgersi)

Sento..... sbaglio ..... calûnnia .... mi o son.

TOM. (a Tirit.) Sciä o rispette.

TIRIT. (andando da Barudda e scoprendolo)

Ma o l'é o mæ manente.

BAR. No l'é vëo.

TIRIT. E o no paga a pixion.

BAR. O l'é ûn sbaglio, son mëgo, protesto,

A l'é tûtta giöxïa de mestê.

TIRIT. Ah birbante ....

BAR. (volgendosi a tutti) O me mette in arresto

Ch'o l'ha invidia che sò ciù che lê.

TIRIT. (esasperato) Ti æ sta faccia!

BAR. (a Tiritofolo) Via, meno parolle,

Sciä l'é ûn aze, sciä vadde a spigoâ.

(Tiritofolo afferra Barudda per un braccio minacciandolo).





Scena dodicesima

MARTINA e detto.





MART. (frapponendosi tra Tiritofolo e Barudda)

Ah, mæ maio! Sciö mëgo, sciä o molle.

TOM. (sorpreso) Comme?

CORO (c. s.) Cöse!

